
Nemandin á að læra:
Læra að Guð útvaldi Abraham og syni hanns til að sýna hvað hann elskar alla
menn. Við erum börn þeirra í trúnni og höfum verið útvalin og erum elskuð líka.

Lesa saman í Biblíunni

Útskýra hvernig Biblían er uppbyggð og hver skrifaði hana og hvenær.
(Stundum halda börn að Jesú eða Guð hafi skrifað Biblíuna.)

Spjalla saman um textan hér að neðan.

Hvers vegna er Abraham svo mikilvægur?

Einmitt þegar Abraham hafði öðlast allt sem hugur hann girntist, heyrði
hann rödd Guðs sem sagði við hann: „Far þú burt úr landi þínu ... til
landsins sem ég mun vísa þér á. Ég mun gera þig að mikilli þjóð... Allar
ættkvíslir jarðarinnar munu af þér blessun hljóta“ (1MÓS 12:1–3). Ímyndið
ykkur ef Guð talaði svona við okkur upp úr þurru!

Á leiðinni
Abraham lagði af stað ásamt Söru, konu sinni, fjölskyldu og kvikfénaði og
skildi allt eftir án þess að vita hvert ferðinni væri heitið. Fyrst fór hann til
Kanaanslands og síðan til Egyptalands, yfir skraufþurra Negev-eyðimörkina
og síðan aftur til Kanaanslands. Guð vísaði honum veginn. Dag nokkurn
gaf Guð Abraham loforð um að hann myndi hljóta mikil laun, en Abraham
svaraði: „Drottinn Guð! Hvað getur þú gefið mér? Ég fer héðan barnlaus“
(1MÓS 15:2). Guð sagði Abraham að hann mætti treysta því að afkomendur
hans yrðu jafn margir og stjörnurnar á himninum (1MÓS 15:5). Þá ákvað

Abraham að setja traust sitt á Guð á ný. Þetta kvöld gerði Guð sáttmála við
Abraham til þess að staðfesta fyrirheit sitt. Guð hélt loforð sitt og þó að
Abraham væri orðinn aldraður maður eignaðist hann son sem hann nefndi
Ísak (1MÓS 21:2–3).

Barist við Guð
Dag nokkurn skipaði Guð Abraham að fara upp á fjall og færa sér þar son
hans, Ísak, að fórn (SJÁ MYND). Þó að Abraham væri harmi lostinn var hann
samt reiðubúinn að hlýða boði Drottins. En þá, um leið og hann hóf hnífinn
á loft og ætlaði að fórna Guði því sem hann elskaði mest, greip Guð inn í
atburðarásina, stöðvaði hann og sagði: „Nú veit ég að þú óttast Guð“ (1MÓS

22:12). Við getum spurt okkur: Erum við reiðubúin að fórna öllu fyrir Guð?
Seinna kvæntist Ísak og eignaðist tvíbura: Esaú og Jakob. Nótt eina glímdi
Jakob við engil. Að bardaganum loknum sagði engillinn að hann skyldi eftir
þetta heita Ísrael (1MÓS 32:28). Á sama hátt eru samskipti okkar við Guð
stundum erfið! Hinir 12 synir Jakobs urðu leiðtogar 12 ættkvísla Ísraels,
fyrirrennarar postulanna 12. Abraham, Ísak og Jakob eru hinir þrír miklu
ættfeður þjóðar Guðs.

Það borgar sig að sýna hlýðni
Abraham treysti Guði og þess vegna var honum gefið fyrirheitna landið og
hann varð ættfaðir Ísraelsmanna. Guð hélt loforð sitt: Abraham eignaðist
fjölda afkomenda. Við erum einnig afkomendur Abrahams; sama gildir um
alla þá sem eru trúaðir. Fordæmi hans er okkur mjög mikilvægt. Fyrir hlýðni
sína við Guð voru honum veitt þau forréttindi að fá að taka þátt í
hjálpræðisáætlun Guðs. Þessi áætlun fullkomnaðist í lífi, dauða og upprisu
Jesú, sem leiðir okkur til himna, skref fyrir skref. Ef við getum sýnt Guði jafn
mikið traust og Abraham mun Guð einnig geta áorkað miklu með okkur.



Hvernig gerði Guð sáttmála sinn við Abraham?
Guð staðfesti traust Abrahams við sig með því að gera við hann sáttmála.
Guð sagði Abraham að koma með kvígu, geit, hrút, turtildúfu og dúfuunga.
Hann skipti þeim öllum sundur í miðju og lagði hvern helminginn gegn
öðrum. Eftir að myrkur var skollið á sá Abraham að „reykur kom úr ofni og
eldslogi leið fram milli fórnarstykkjanna“ (1MÓS 15:17–18). Þessi „ganga á milli
fórnarstykkjanna“ var gamall helgisiður og átti sá sem gaf loforð að ganga á
milli raða af dauðum dýrum. Það táknaði hugsanlega bölvun: „Haldi ég ekki
loforð mitt, megi ég þá verða fyrir hinu sama og þessi dýr.“ Með því að
„ganga á milli fórnarstykkjanna“ gaf Guð órjúfanlegt fyrirheit með sáttmála
sínum við Abraham.

Guð kallaði Abraham til að vera „föður okkar í trúnni“. Hann var hlýðinn
Guði og laun hans urðu meiri en hann gat nokkru sinni órað fyrir.


